
Të nderuar, 

Në ushtrimin e mandatit të tij kushtetues për promovimin, parandalimin e 

shkeljes dhe mbrojtjen e të drejtave dhe lirive të ligjshme të individëve, nga 

veprimet e paligjshme dhe të parregullta të administratës publike dhe të të 

tretëve që veprojnë për llogari të saj, Avokati i Popullit ka si prioritet, 

promovimin dhe garantimin e të drejtave të personave të moshuar. 

Aktiviteti ynë është shtrirë në disa aspekte konkrete të mbrojtjes së këtyre 

personave, me një qasje proaktive dhe të dedikuar, duke zhvilluar në mënyrë 

të vazhdueshme me iniciativë, inspektime jo vetëm në Institucione 

Rezidenciale të Përkujdesjes Sociale, ku janë të akomoduar persona të 

moshuar, por edhe në Qendra Ditore Publike, të cilat ofrojnë shërbime për 

persona të moshuar.    

Një nga këto inspektime është zhvilluar nga përfaqësues të Institucionit të 

Avokatit të Popullit, më datë 22.10.2024, në Qendrën Sociale Ditore për të 

Moshuarit, Belsh. 

Ky inspektim u krye në mbështetje të Ligjit nr.8454 datë 04.02.1999 “Për 

Avokatin e Popullit”, i ndryshuar, ku parashikohet ndër të tjera se: “Avokati 

i Popullit ose persona të autorizuar prej tij kanë të drejtë të hyjnë në çdo 

kohë, pa kufizim apo autorizim paraprak, por duke vënë në dijeni titullarin e 

institucionit, në të gjitha institucionet e administratës publike, në azile dhe 

veçanërisht në shtëpi fëmije, si dhe në çdo vend tjetër ku ka të dhëna dhe 

çmon se ekziston mundësia e shkeljes së të drejtave dhe lirive të njeriut”. 

“Hyrja në të gjitha mjediset e mësipërme mund të bëhet si për të hetuar një 

ankesë, një kërkesë ose njoftim të caktuar, ashtu edhe me nismën e Avokatit 

të Popullit për qëllime inspektimi apo studimi. Avokati i Popullit në këto raste 

mund të marrë takim, të bisedojë në mënyrë konfidenciale e pa praninë e 

personave zyrtarë me cilindo person që ndodhet apo mbahet në këto 

mjedise”. 

Avokati i Popullit, pasi shqyrtoi informacionin nga inspektimi i realizuar, ka 

detyrimin ligjor, t’Ju parashtrojë përfundimet e këtij inspektimi, si më poshtë 

vijon: 

 

Objektivat e inspektimit: 

 Vlerësimi i ambienteve dhe infrastrukturës. 

 Vlerësimi i dokumentacionit, procedurave dhe personelit, në zbatim të 

legjislacionit në fuqi. 

 Respektimit të të drejtave të të moshuarve, të cilët frekuentojnë këtë 

qendër ditore, në zbatim të standardeve të shërbimeve të përkujdesit 

shoqëror për të moshuarit në Qendrat Ditore. 

Metodologjia 

Grupi i inspektimit i institucionit të Avokatit të Popullit, si metodologji pune 

ka përdorur: 

Së pari, zhvillimin e bisedave paraprake me koordinatoren e kësaj 

qendre ditore, informacion, i cili është hedhur në një formular standard 

për inspektimin. 

Së dyti, monitorimin e zbatimit të standardeve ligjore të shërbimeve të 

përkujdesit shoqëror për personat e moshuar në këtë qendër. 

Së treti, monitorimin e mjediseve dhe kushteve të Qendrës  Sociale 

Ditore “Nderim Brezash”, Belsh. 

Së katërti, komunikimi me të moshuar, të cilët frenkuentojnë këtë 

qendër ditore. 

 

Profili i Qendrës Sociale Ditore “Nderim Brezash”, Belsh 

 

Qendra Sociale Ditore “Nderim Brezash”, Belsh, është një qendër ditore 

publike e përkujdesjes shoqërore, dhe funksionon bazuar në Vendimin e 

Këshillit Bashkiak, Belsh, nr. 45 datë 16.05.2019. Ajo ka filluar aktivitetin e 

saj në vitin 2021. 

Kjo qendër administrohet nga Bashkia Belsh. Mbështetja financiare është e 

garantuar nga Bashkia Belsh  si dhe nga Mekanizmi i Fondit Social të 

Ministrisë së Shëndetësisë dhe Mbrojtjes Sociale.  

Qendra Sociale Ditore, shërben si vend argëtimi për moshën e tretë, për të 

kaluar një pjesë të kohës së tyre ditore bashkarisht, me qëllim krijimin e  një 

mjedisi interaktiv të ngrohtë, për integrimin social-kulturor të tyre.  

Të moshuarit janë pranuar në këtë qendër ditore nga Bashkia Belsh, sipas 

kërkesës së të moshuarve.  

Organizimi dhe funksionimi i kësaj qendre, së bashku me përshkrimet e 

punës, të drejtat dhe detyrimet e përfituesve, janë të parashikuara në 

Rregulloren e brendëshme të saj,  e cila është e afishuar në vend të dukshëm, 

në muret e sallës së ndenjes. Kjo Rregullore është e nënshkruar në vitin 2024, 

nga Sekretari i Përgjithshëm, në mungesë dhe me urdhër të Kryetarit të 

Bashkisë Belsh.  

Zbatimi i standardeve të shërbimeve sociale, monitorohet nga Bashkia Belsh, 

Drejtoria Rajonale e Shërbimit Social Shtetëror Elbasan, Inspektoriati 

Shtetëror i Punës dhe Shërbimeve Sociale, bazuar në Ligjin nr. 121/2016 “Për 

shërbimet e kujdesit shoqëror në Republikën e Shqipërisë”. 

 Në zbatim të nenit 36 të ligjit të sipërcituar roli i bashkisë konsiston në 

ofrimin dhe administrimin e shërbimeve të kujdesit shoqëror brenda 

territorit të saj: 

- duke identifikuar nevojat,  

- duke vlerësuar nevojat në bazë të hartës së vulnerabilitetit,  

- duke hartuar planin social vendor,  

- duke programuar buxhetet vendore,  

- duke planifikuar shportën bazë të shërbimeve shoqërore,  

- duke kontraktuar ofrimin e shërbimeve të kujdesit shoqëror me 

anë të procedurave të prokurimit, sipas legjislacionit në fuqi për 

prokurimin publik, 

- duke bashkërenduar me Shërbimin Social Shtetëror shërbimet e 

nevojshme të kujdesit shoqëror.  
 

 Në zbatim të nenit 33 të ligjit të sipërcituar, roli i Shërbimit Social 

Shtetëror konsiston në monitorimin e zbatimit të legjislacionit të 

shërbimeve shoqërore në të gjithë vendin, nëpërmjet strukturave të 

njësisë qendrore dhe drejtorive rajonale. 

Roli dhe funksionet  kryesore të saj janë: 

-   harton dokumentacionin tip për përfituesit e shërbimeve shoqërore 

          -   kryen vlerësimin e nevojave të shërbimeve të kujdesit shoqëror, 

          -   mbledh, analizon dhe përpunon informacionin mbi ecurinë e  

    sistemit të shërbimeve të kujdesit shoqëror dhe raporton  

    periodikisht në ministrinë përgjegjëse për çështjet sociale, 

-   harton raportin vjetor të vlerësimit të nevojave për shërbime të  

    kujdesit shoqëror dhe kapaciteteve të shërbimeve publike e  

    jopublike, 

-   trajnon personelin e njësive të qeverisjes vendore që mbulon  

    aspektet e shërbimeve shoqërore, 

-   bashkërendon procesin e hartimit të planeve sociale, duke siguruar  

    që këto plane të përputhen me strategjitë kombëtare, 

-   përditëson dhe mirëmban Regjistrin Elektronik Kombëtar me të  

    dhënat për përfituesit dhe subjektet kërkuese të kujdesit shoqëror; 
 

 Në zbatim të nenit 34 të ligjit të sipërcituar, roli i Inspektoratit që 

mbulon fushën e shërbimeve të kujdesit shoqëror, konsiston në 

kontrollin dhe verifikimin e respektimit të kërkesave ligjore në fushën 

e shërbimeve të kujdesit shoqëror.  

Funksionet dhe kompetencat e tij janë: 

-kontrollon zbatimin e kritereve e të kushteve nga subjektet publike dhe 

jopublike që ushtrojnë veprimtari të ofrimit të shërbimeve shoqërore,  

-inspekton standardet e shërbimeve të ofruara nga ofruesit e shërbimeve të 

kujdesit shoqëror, 

-bashkëpunon dhe u jep informacion organeve të tjera shtetërore për rastet që 

janë në kompetencë të tyre, në lidhje me veprimtarinë e ofrimit të shërbimeve 

të kujdesit shoqëror, 

-ushtron kontroll në mjediset dhe në dokumentacionin e subjekteve që 

ofrojnë shërbime të kujdesit shoqëror, të cilat kanë detyrimin të lejojnë dhe 

të vënë në dispozicion të Inspektoratit informacionin dhe dokumentacionin e 

nevojshëm për inspektim. 

 

Numri i përfituesve dhe shërbimet e ofruara  

Qendra Sociale Ditore “Nderim Brezash”, Belsh, ofron shërbime ditore për 

të moshuar me probleme sociale të Bashkisë Belsh dhe Njësive 

Administrative, në territorin e të cilave numërohen rreth 4115 të moshuar, 

pëfitues të pensionit të pleqërisë. Konkretisht: 

 Bashkia Belsh rreth 2000 të moshuar.  

 Njësia Administrative Rrase 240 të moshuar; 

 Njësia Administrative Grekan 525 të moshuar; 

 Njësia Administrative Fierzë 520 të moshura;  

 Njësia Administrative Kajan 830 të moshuar. 

Kjo qendër frekuentohet nga 60 persona, të moshuar dhe persona me aftësi 

të kufizuar, nga të cilët 39 janë të moshuar, me pensione pleqërie shumë të 

ulëta dhe me probleme sociale, në fashën e orarit është 7.30-15.30, nga dita 

e hënë në të premte. Nga këta përfitues, 21 janë gra dhe 18 burra. 

Kapaciteti i qendrës për ofrim shërbimesh, është për 60 persona. Të 

moshuarit që marrin shërbime, frekuentojnë qendrën që nga hapja e saj dhe 

nuk ka patur kërkesa nga të moshuar të tjerë përgjatë viteve. Nga 

informacioni i marrë, qendra mund të përballoje dhënie shërbimesh edhe për 

10 (dhjetë) të moshuar të tjerë, pavarësisht kapacitetit të saj. 

Përfituesit e moshuar konsumojnë në qendër dy vakte: vaktin e mëngjesit me 

çaj ose kafe, sipas dëshirës, si dhe vaktin e drekës. Vakti drekës gatuhet në 

ambientin e kuzhinës të kësaj qendre.  

Për përcaktimin e menusë se ushqimit, merret mendimi i përfituesve. Menuja 

javore afishohet çdo fillim jave. Kampioni i ushqimit për vaktin e drekës 

ruhet në kushte frigoriferike.  

Gjatë këtij monitorimi, konstatuam se nuk ka një kuotë financiare për 

shpenzimet ditore të ushqimit për përfituesit, pasi nuk disponohet asnjë akt 

shkresor, dërguar nga Shërbimi Social Shtetëror apo Bashkia Belsh për 

nivelin e kuotës ushqimore, që aktualisht për Qendrat Ditore për të Moshuar, 

nga muaji Maj 2023, ky nivel është në vlerën 310 lekë/ditë.1  

Nga analiza e akteve nënligjore për këtë çështje, rezulton si më poshtë: 

 Sipas Udhëzimit nr.662 datë 06.12.2022 “Për një ndryshim në 

Udhëzimin nr.689 datë 02.10.2028 “Për nivelin e kuotave të 

shpenzimeve për ushqime, në institucionet publike rezidenciale e 

komunitare të përkujdesjes shoqërore”, të Ministres së Shëndetësisë 

dhe Mbrojtjes Sociale, në pikën 3.1 ngarkohet Shërbimi Social 

Shtetëror për zbatimin e pikës 71 të Vendimit nr.518 datë 04.09.2018, 

të Këshillit të Ministrave  “Për shërbimet e kujdesit shoqëror 

komunitar dhe rezidencial, kriteret, procedurat për përfitimin e tyre 

dhe masën e shumës për shpenzime personale për përfituesit e 

shërbimit të organizuar”, si dhe të planifikojë efektet financiare në 

zbatim të tij. 

 Me shkresën nr. 5566 datë 26.05.2023 të Shërbimit Social Shtetëror 

është dërguar pranë MSHMS-së tabela e rritjes së normës ushqimore 

ditore vetëm për Qendrën Polivalente Ditore Sarandë dhe Qendrën 

Polivalente Ditore Kamëz, ku rezulton se kuota /ditë ishte 230 lekë dhe 

kuota/ditë bëhet 310 lekë. 

Pra, në këtë kërkesë të bërë nuk figuron Qendra Sociale Ditore “Nderim 

Brezash”, Belsh. 

Sipas procedurës së ndjekur për shpenzimet ditore të përfituesve që nga 

funksionimi i kësaj qendre, nga viti 2021 e deri më tani, planifikimi për 

shpenzimet ushqimore vjetore, në bazë të listës mujore të ushqimit, firmoset 

nga Drejtori i Financës dhe Kryetari i Bashkisë Belsh dhe tenderohet çdo vit 

nga Bashkia Belsh. 

Shërbimi psiko-social për të moshuarit realizohet nga koordinatorja e 

qendrës, me profesion infermire, dhe dy fizioterapistë, të cilët organizojnë 

takime dhe biseda me grupe të moshuarish për problematikat që ata kanë. 

Këshillimi bëhet në grup, por edhe individualisht me çdo të moshuar sipas 

problematikave, shqetësimeve që ata paraqesin.  

Për ofrimin e shërbimit mjekësor ka një bashkëpunim me Qendrën 

Shëndetësore, Belsh. Për gjendjen shëndetësore të përfituesve, kujdeset 

koordinatorja e kësaj qendre, e cila, siç u shprehëm më sipër është me 

profesion infermiere. 

Kjo qendër ofron gjithashtu aktivitete sociale për të moshuarit. 

                                                 
1Shkresa nr. 5566 datë 26.05.2023 e ShSSh-së dërguar MSHMS-së me tabelën e rritjes së normës ushqimore 

për qendrat polivalente ditore . 

Vendndodhja e Qendra Sociale Ditore “Nderim Brezash”, Belsh, është e 

arritshme dhe e përshtatshme për marrjen e shërbimeve nga të gjithë të 

moshuarit. 
 

 

Burimet njerëzore 

Struktura e miratuar e personelit të Qendrës Sociale Ditore “Nderim 

Brezash”, Belsh,  përbëhet nga 6 (gjashtë) punonjës: 

- Koordinatorja e qendrës; 

- Një kuzhiniere; 

- Një ndihmës/kuzhinier; 

- Dy fizioterapist; 

- Një sanitare.   

Pagat dhe sigurimet shoqërore për punonjësit e qendrës si dhe shpenzimet 

operative sigurohen nga Fondi Social i Ministrisë së Shëndetësisë dhe 

Mbrojtjes Sociale. 

Vlerësimi i rezultateve në punë të stafit është bërë vetëm për dy vitet e para 

të funksionimit të qendrës, 2021 dhe 2022. Që nga viti 2022 nuk është bërë 

asnjë vlerësim. Dosjet e punonjësve mbahen në qendër. 

Stafi nuk ka përfituar trajnime për çështje të ndryshme që lidhen me zbatimin 

korrekt të standardeve të përkujdesjes sociale, si nga Drejtoria Rajonale e 

Shërbimi Social Shtetëror Elbasan, ashtu dhe nga Bashkia Belsh. 

Gjatë këtij inspektimi u konstatua se në organikën e qendrës nuk është i 

miratuar pozicioni i drejtuesit të qendrës, mjekut me kohë të pjesshme si dhe 

i punonjëses sociale. 

 

Kushtet infrastrukturore të Qendrës Sociale Ditore “Nderim Brezash”, 

Belsh 
 

Infrastruktura e Qendrës Sociale Ditore “Nderim Brezash”, Belsh, prezanton 

një ambient në katin e parë të një godine tre katëshe, me një oborr përpara, të 

shtruar me pllaka dekorative për oborr dhe me gjelbërim. 

Në sallën e ndenjes ishin të vendosura tavolinat dhe karriget, ku qëndronin të 

moshuarit, një frigorifer që përdorej nga të moshuarit, me ujë e pije freskuese 

si dhe ambjenti i servirjes së kafes, e cila përgatitej nga një punonjëse e 

qendrës në banakun, e vendosur në një kënd për këtë shërbim. 

Gjithashtu ndodhej dhe një tualet, me kushte të pastra higjieno- sanitare. 
 



8 

 

Sistemi i ngrohjes dhe ftohjes realizohej me kondicionerë dhe nuk ka patur 

probleme. 

Ambienti i kuzhinës ishte shumë i pastër, i pajisur me sobë industriale, 

profesionale, një lavaman, një raft për mbajtjen e enëve të kuzhinës si dhe 

një tavolinë e madhe pranë dritares që lidh sallën e ndenjes me ambientin e 

kuzhinës.  

Për përcaktimin e menusë se ushqimit, e cila ishte e afishuar, merret mendimi 

i përfituesve. Menuja javore afishohet çdo fillim jave. Kampioni i ushqimit 

për vaktin e drekës ruhet në kushte frigoriferike. 
 

Në ditën e inspektimit, disa nga të moshuarit po qëndronin në ambjentin e 

jashtëm të qendrës të ulur në karrige, duke luajtur domino e të tjerë që 

bisedonin me njëri-tjetrin.  

Në qendër është e vendosur kutia e ankesave. Ajo hapet çdo fillim muaji nga 

një përfaqësues i Drejtorisë Rajonale të Shërbimi Social Shtetëror, Elbasan, 

në prani të koordinatiores së qendrës dhe të një të moshuari. Në kohën që po 

zhvillohej inspektimi, konstatuam se nuk kishte asnjë ankesë. 

Nga takimi i zhvilluar me punonjësit e qendrës, por edhe me të moshuarit, na 

u konfirmua fakti se nuk ka patur ankesa për shërbimet e ofruara. 

 

Jeta social-kulturore  

 

Shërbimet ditore për të moshuarit, përveç karakterit të përkujdesjes, kanë 

edhe karakter argëtues dhe informues, që i ndihmon për t’i mbajtur të 

moshuarit sa më aktivë. 

Përsa i përket jetës social-kulturore, nga informacioni i marrë gjatë 

inspektimit, u konstatua se organizoheshin vetëm festime ditëlindjesh, 

festime të festave zyrtare, lexim i shtypit të ditës. 

Nga intervistimi i kryer me përfituesit e kësaj qendre, ishin shumë të kënaqur 

me kushtet dhe shërbimet e marra në këtë qendër.  

Gjithashtu ata u shprehën se vendndodhja e kësaj qendre ishte shumë e 

përshtatshme për ta, afër banesave ku ata jetojnë dhe se trajtoheshim shumë 

mirë nga stafi, duke i plotësuar kërkesat e tyre.  

 

 

 

 

Problematikat e konstatuara: 

- Konstatohet se nuk janë zhvilluar trajnime nga Drejtoria Rajonale e 

Shërbimit Social Shtetëror, Elbasan dhe nga Bashkia Belsh, me qëllim 

rritjen e cilësisë së shërbimeve ditore të ofruara dhe standardet në fuqi. 
 

- Konstatohet se, nuk ka një plan individual shëndetësor për të moshuarit, 

pasi nuk ka mjek me kohë të pjesshme, pozicion tepër i domosdoshëm 

për këtë target grup të riskuar nga sëmundje të ndryshme.  

 

- Konstatohet se, nuk ka punonjës social, i domosdoshëm për vlerësimin 

psiko-social të përfituesve. 
 

- Konstatohet se, pavarësisht se bashkëpunohet me Qendrën 

Shëndetësore Belsh, nuk është lidhur një Marrëveshje, për çdo rast 

emergjent. 
 

- Konstatohet se, nuk ka të vendosura fikse të zjarrit në ambientet e 

qendrës, për mbrojtjen e përfituesve dhe stafit nga rënia e zjarrit.  
 

- Konstatohet se, nuk ka të hartuar një Plan-Evakuimi në rastet e 

emergjencës civile. 
 

 

- Konstatohet se, nuk ka një plan mujor aktivitetesh argëtuese me 

tematika të ndryshme, i cili është i nevojshëm të diskutohet 

paraprakisht me përfituesit. 
 

- Konstatohet se nuk është hartuar bashkarisht me të moshuarit plani 

individual i përkujdesjes. 
 

- Konstatohet se, nuk është bërë vlerësimi i punës për punonjësit e 

qendrës, të cilët ofrojnë shërbime për përfituesit.  
 

- Konstatohet se, nuk ka të vendosur rampë, për marrje shërbimesh nga 

persona me aftësi të kufizuar në lëvizje. 
 

- Konstatohet se, nuk ka asnjë shkresë zyrtare nga Shërbimi Social 

Shtetëror për vlerën e kuotës financiare lidhur me shpenzimet ditore të 

ushqimit për përfituesit. 

 

Për përmbushjen e standardeve të përkujdesit shoqëror për personat e 

moshuar, të cilët janë përfitues shërbimesh në qendra ditore publike ditore, 

për kujdesin e vazhdueshëm të të moshuarve dhe përmirësimit të situatës 

sociale të tyre, në mbështetje të nenit 21, të Ligjit nr.8454 datë 04.02.1999 

“Për Avokatin e Popullit”, i ndryshuar, 

 

 

R E K O M A N D O J M Ë: 

1. Marrjen e masave për shtimin e organikës së qendrës të pozicionit të 

punës me mjek me kohë të pjesshme, punonjës social. 

2. Marrjen e masave për hartimin dhe lidhjen e një Marrëveshje me 

Qendrën Shëndetësore Belsh. 

3. Marrjen e masave për vendosjen e mjeteve për shmangien e rreziqeve 

që mund të vijnë nga rastet e emergjencave civile. 

4. Marrjen e masave për trajnimin e stafit për përdorimin e fikseve të 

zjarrit. 

5. Marrjen e masave për trajnimin e stafit, me qëllim vijimin e 

kualifikimit të tyre për një cilësi edhe më të mirë të ofrimit të 

shërbimeve nga Drejtoria Rajonale e Shërbimit Social Shtetëror 

Elbasan dhe Bashkia Fier. 

6. Marrjen e masave për hartimin e një Plan-Evakuimi në rastet e 

emergjencës civile. 
 

7. Marrjen e masave për hartimin e një plani individual shëndetësor për 

të moshuarit. 
 
 

8. Marrjen e masave për  hartimin e një plan mujor aktivitetesh argëtuese 

për të moshuarit. 
 

9.  Marrjen e masave për vlerësimin e punës për punonjësit e qendrës. 
 

10. Marrjen e masave për vendosjen e një rampe në hyrje të godinës për 

personat me aftësi të kufizuar në lëvizje. 
 
 

11. Marrjen e masave për dërgimin shkresërisht sa më parë nga Shërbimi 

Social Shtetëror për vlerën e kuotës financiare lidhur me shpenzimet 

ditore të ushqimit për përfituesit. 
 

12. Afishimin e numrave të kontaktit të institucionit të Avokatit të popullit, 

nëse paraqiten ankesa nga përfituesit, familjarët e tyre dhe jo vetëm. 
 

(Telefon: 042380 300, 042380333 dhe celular: 0689034648) 

 

Në përputhje me nenin 22, të Ligjit Nr.8454 datë 04.02.1999 “Për Avokatin 

e Popullit”, i ndryshuar: “Organet të cilave Avokati i Popullit u ka drejtuar 

një rekomandim, duhet ta shqyrtojnë rekomandimin dhe të kthejnë përgjigje 

brenda 30 ditësh nga data e dërgimit të rekomandimit”. 

Duke Ju falënderuar për mirëkuptimin dhe, në vijim të bashkëpunimit 

ndërmjet institucioneve tona, në funksion të përmbushjes së detyrimeve 

kushtetuese dhe ligjore, për garantimin me efektivitet të ushtrimit, 

respektimit dhe mbrojtjes së të drejtave të të moshuarve, lutemi shqyrtimin e 

rekomandimeve të sipërcituar. 

 

       K O M I S I O N E R E  

 

                  Vilma SHURDHA 
Konc,M,Morina 

Dt.31.01.2025 

 

 

 

 

 


